
shrInivAsArchAdashakam

ಶ್ರೀನಿವಾಸಾರ್ಚಾದಶಕಂ

ಶ್ರೀವಾಸದೇವಕರುಣಾಶಿಶಿರಾಲೋಕಾಮೃತಾವಸೇಕೇನ .

ಉಪಚಿತಬಹುವಿಧಪುಣ್ಯಂ ಧನ್ಯಂ ಶ್ರೀವೇಂಕಟಾಚಲಂ ವಂದೇ .. 1..

ಬಹುಲಶಿಲಾತಲತರುತತಿತೃಣಗಣವೀರುಜ್ಝರೀಮಯಶ್ಶಿಖರೀ .

ಯೋ ಗೀಯತೇ ಪರಿವೃತೋಯೋಗೀಂದ್ರೈಶ್ಶ್ರೀನಿವಾಸ ಏವೇತಿ .. 2..

ಪಶುಪಕ್ಷಿಮೃಗವನಸ್ಪತಿತೃಣಗುಲ್ಮಲತಾಶಿಲಾಸು ಚಾತ್ಮಜನಿಂ .

ಯತ್ರಾರ್ಥಯಂತಿ ಮುನಯಶ್ಚಿತ್ರಾಕಾರೇಷು ನಿರ್ಜ್ಝರೇಷ್ವಪಿ ಚ .. 3..

ಪರವಾಸುದೇವ ಏವ ಸ್ಥಿರವಾಸಂ ಪ್ರಾಪ್ಯ ಯತ್ರ ಸಹ ರಮಯಾ .

ಚಿರಮಾನಂದಮುಪೈತಿ ಹಿ ಪರಮಾನಂದಂ ವಿಹಾಯ ವೈಕುಂಠಂ .. 4..

ಮಲಸಂಕುಲೇ ಕಲಾವಪಿ ಫಲಜಾಲಾನ್ಯೈಹಿಕಾನ್ಯಪೀಹ ಜನಾಃ .
ಸ್ವಾಭೀಷ್ಟಾನಿ ಲಭಂತೇ ಯತ್ರ ಶ್ರೀವಾಸದೇವಕರುಣಾತಃ .. 5..
ನಾರಾಯಣಾಚಲೇಽಸ್ಮಿನ್ನಾರಾಚ್ಛ್ರೀಸ್ವಾಮಿಪುಷ್ಕರಿಣ್ಯಾಶ್ಚ .
ತೀರಾಲಯೇ ವಿಭಾಂತಂ ನಾರಾಯಣಮಾಶ್ರಯೇ ರಮಾಕಾಂತಂ .. 6..

ಅಂಜನಗಿರಿಶಿಖರಾಲಯಮಂಜನರೋಚಿರ್ನಿರಂಜನಂ ಧಾಮ .

ಕಂಜವಿಲೋಚನಮೀಡೇ ಪಿಂಜರವಕ್ಷಶ್ಶ್ರಿಯಸ್ತ್ವಿಷಾ ಕಿಮಪಿ .. 7..

ನಾರಾಯಣಾದ್ರಿವಾಸಂ ಶ್ರೀಶ್ರೀವಾಸಂ ರಮಾಕ್ಷಮಾವಾಸಂ .

ಹರಿಮಣಿಗಿರಿಸಮಭಾಸಂ ಸುರುಚಿರಹಾಸಂ ನಮಾಮ್ಯವಿತದಾಸಂ .. 8..

ಆಶ್ರಿತಫಣೀಂದ್ರಶೈಲಂ ಹರಿಮಣಿನೀಲಂ ಸುವರ್ಣಸಮಚೇಲಂ .

??? ಕಮಲಾಲೋಲಂ ನಮಾಮಿ ಸಮಶೀಲಂ .. 9..

ಅಧರಿತಸುರತರುದಾನಂ ರಕ್ಷಿತದೀನಂ ರಜಸ್ತಮೋಹೀನಂ .

ಕಮಲಾಕೃತಬಹುಮಾನಂ ಶ್ರೀನಿಧಿಮೇನಂ ಶ್ರಯೇ ಶ್ರಿತಾಧೀನಂ .. 10..

ಸುರಗಣಸೇವಿತಚರಣಂ ಶ್ರಿತಜನಶರಣಂ ಶ್ರಿತಾಬಲಾಭರಣಂ .

ಕರ್ತುಂ ಭವಾಬ್ಧಿತರಣಂ ಕಲಯೇ ಶರಣಂ ವೃಷಾದ್ರಿವರಶರಣಂ .. 11..

ವೃಷಶೈಲಶಿಖರಿಜಾತಂ ವಾರಿಧಿಜಾತಾಲತಾಭಿಪರಿವೀತಂ .

ವಂದೇ ಸುಪಾರಿಜಾತಂ ವಿಶ್ವಜನೇಭ್ಯೋ ವಿತೀರ್ಣಫಲಜಾತಂ .. 12..

..ಇತಿನಾವಲ್ಪಾಕ್ಕಂ ಶ್ರೀರಾಜಗೋಪಾಲತಾತಾಚಾರ್ಯಕೃತಂ ಶ್ರೀನಿವಾಸಾರ್ಚಾದಶಕಂ..

